
14. maj 2008 
 
Inatsisartut ingerlatsinermut inatsisaanni § 36 stk. 1 malillugu matumuuna Naalakkersuisunut 
apeqquteqarpunga: 
 
Naalakkersuisunut apeqqut: Sutigut aningaasaqarnermi - pitsaasunik ajortunillu - 
kinguneqartussaava qaammatini pingasuni meeqqerivinni paaqqinninnissaq 
qulakkeerneqassappat?  
 (Inatsisartunut ilaasortaq Astrid Fleischer Rex, Demokraatit) 
 
  
Pissutigineqartoq 
Demokraatit kissaatigaat nuna tamakkerlugu paaqqinnittarfimmiititsinissamut qulakkeerussisoqarnissaa 
makkuninnga pissuteqartumik: 
 
1 Angajoqqaat allatut ajornartumik meeqqatik akuerisaanngitsunut paaritittariaqartarpaat 

nakkutigineqanngitsunut nangaasoornartorpassualinnut. Taamaaliussanngikkunik angajoqqaat 
arlaat angerlarsimasariaqartarpoq kommuuni suliffeqartitsinsiarluni paaqqinninnissamik 
neqeroorutissaqanngimmat.  

 
2 Paaqqinniffiit akuerisaanngitsut qulakkeerinniffiunngillat, meeqqat iluamik paarineqarnissamissut 

paarineqarnersut. Tamatumunnga pissutaasinnaavoq, meeqqap ukioqatiminik ilassaqannginnera 
imaluunniit akuerisaanngitsumi meeqqat paarineqartut amerlavallaarmata.  

 
3 Qulakkeerisoqanngilaq akuerisaanatik paarsaqartut ilumut paarsisinnaanersut 

nukissaarunnerminnilu meeqqanik paarsisinnaassanatik.   
 
4 Ilaqutariit arlalinnik meeraqarnermikkut akikilliliivineqarneq ajorput. Ulluunerani paaqqinnittarfifit 

akuerisaanngitsut qaammammut 3.000 kr-qarpata qaavatigut nerisaqarneq nangissaalu, 
taamaalilluni immikkut aningaasartuutaanera meeqqamut ataatsimut marluk inorlugit ukiulimmut 
2.000 kr-iusinnaalluni imaluunniit ukiumut 24.000 kr.  

 
5 Paaqqinnittoq akuerisaanngitsoq napparsimalerpat, pisortat paaqqinnittarfiisut aaqqissukkamik 

qulakkeerinnittoqanngilaq, tassa angajoqqaat paaqqinninnermi aaqqissuussinermut allamut 
innersuussivigisinnaasaannik. Taamaalillutik angajoqqaat suliffigisaat sulinissaagaluamik 
annertuumik annaasaqarfiusarput, taakku meerartik angerlarsimaffimminni 
angerlarsimatittariaqarmassuk.  

 
Demokraatit paaqqinninnissamut qulakkeerinniffik ima nassuiarusuppaat: Inuiaqatigiit 
qulakkeerussissapput meeqqanik paaqqinnittarfimmut qinnuteqarnermiit kingusisnnerpaamik qaammat 
pingasut qaangiunneranni paaqqinnittarfimmi inissaqartitsissallutik.  
 
Demokraatit nassuiaataat tunulequtsiullugit naatsoqqugaluarpara, taama paaqqinninissamut 
qulakkeerussineq inuiaqatigiit aningaasaqarnerannut qanoq kinguneqartussaassasoq.  
 



Apeqqutinnut akissut qinnutigaara kingusinnerpaamik ullut suliffiusut qulit qaangiunneranni uannut 
tunniunneqassasoq. 


